SCIB tinggalkan pembuatan, fokus pembinaan dan
EPCC

Pengerusi Bukan Bebas Bukan Eksekutif SCIB, Datuk Chong Loong Men.

KUCHING: Sarawak Consolidated Industries Bhd (SCIB) kini memberi tumpuan lebih jelas kepada
perniagaan Pembinaan serta Kejuruteraan, Perolehan, Pembinaan dan Pentauliahan (EPCC) selepas
menyelesaikan pelupusan SCIB Concrete Manufacturing Sdn Bhd (SCM) pada 22 Mei 2026.

Langkah itu menjadikan perniagaan pembuatan sebagai operasi dihentikan dan merupakan sebahagian
daripada penjajaran semula strategik kumpulan untuk membina perniagaan Pembinaan dan EPCC yang
lebih kukuh, selain meningkatkan kualiti serta konsistensi pendapatan daripada operasi berterusan.

Pengerusi Bukan Bebas Bukan Eksekutif SCIB, Datuk Chong Loong Men, berkata suku kedua tahun
kewangan 2026 menandakan satu fasa penting dalam transformasi kumpulan apabila pelupusan SCM
membolehkan syarikat menajamkan fokus terhadap dua bidang berkenaan.

'S2 TK2026 menandakan fasa penting dalam transformasi SCIB. Syarikat mencatatkan pendapatan yang
kukuh semasa menyelesaikan pelupusan SCM, yang membolehkan kami menajamkan fokus pada
Pembinaan dan EPCC," katanya.

Beliau berkata keutamaan kumpulan kini ialah menterjemahkan saluran projek yang diperbaharui kepada
pendapatan berulang yang lebih konsisten melalui pelaksanaan berdisiplin dan kawalan kos.

Dalam suku kedua berakhir 30 Jun 2026, SCIB mencatat keuntungan selepas cukai (PAT) RM6.31 juta
daripada hasil RM48.42 juta, manakala keuntungan sebelum cukai (PBT) berjumlah RM6.62 juta.

Keuntungan yang boleh diagihkan kepada pemilik syarikat pula ialah RM6.26 juta, bersamaan
pendapatan sesaham 0.91 sen.

Bagaimanapun, prestasi suku berkenaan turut merangkumi keuntungan RM12.55 juta daripada
pelupusan SCM.

Bagi operasi berterusan, SCIB mencatat hasil RM24.74 juta dan PAT RM4.22 juta, manakala perniagaan
pembuatan yang diklasifikasikan sebagai operasi dihentikan menyumbang PAT RM2.08 juta sehingga
pelupusan selesai.

Bagi enam bulan berakhir 30 Jun 2026, kumpulan mencatat hasil RM107.72 juta, PBT RM7.75 juta dan
PAT RM6.74 juta.

SCIB tidak menyediakan perbandingan bagi tempoh sama tahun sebelumnya susulan perubahan tahun
kewangan kumpulan yang berakhir pada 31 Disember 2025.

Fokus baharu itu disokong momentum projek di Sabah apabila SCIB memperoleh empat projek baharu
sejak April 2026 dengan nilai gabungan kira-kira RM90.28 juta, melibatkan kerja bagi SMK Balaban Jaya
di Beluran, Universiti Malaysia Sabah, SK Kaingaran di Tambunan dan blok asrama pelajar di Institut
Pendidikan Guru Kampus Keningau.

Chong berkata SCIB akan kekal selektif dalam memburu kontrak baharu dengan memberi tumpuan
kepada projek yang mempunyai terma kontrak kukuh, margin yang boleh dicapai serta keperluan
pembiayaan yang boleh diurus.

"SCIB akan terus selektif... daripada mengejar pertumbuhan buku pesanan untuk kepentingannya sendiri,
katanya.

Kumpulan turut memperluas saluran pembangunan apabila SCIB Ecobuild Sdn Bhd memeterai perjanjian
pembangunan bersama pada Ogos 2026 bagi projek kediaman bertingkat 144 unit di Penampang, Sabah,
dengan anggaran nilai pembangunan kasar kira-kira RM83.19 juta.

Melangkah ke hadapan, SCIB akan terus memperkukuh saluran projek di seluruh Malaysia Timur sambil
mengekalkan disiplin pelaksanaan, pengurusan kos dan kawalan modal kerja.

Kumpulan kekal optimis secara berhati-hati bahawa penjajaran semula strategik, kemenangan kontrak
EPCC dan aktiviti infrastruktur di Sabah serta Sarawak akan menyokong pemulihan operasi berterusan
dan meningkatkan keterlihatan pendapatan jangka sederhana.



